
O
N egin dagizuela» ozen esan eta ospa 
egin zuen Txillardegik UZEIren Mira-
mar jauregiko ekitaldetik, sortzaileei 
egindako omenaldian aipatu ez zute-
lako. Haserrea, hala ere, berak argitu 

duenez, ez da «Txillardegi baztertu zutelako, kultur 
munduko abertzale independentista bat baztertu 
zutelako baizik». 

UZEIren jokabide hau Joseba Intxaustik argitu be-
harko liguke, noski. Txillardegik dioenez, Joseba 
Intxausti etorri zitzaion, 
1979an, mesede hauxe eskatze-
ra: «instituzioen dirulaguntzak 
eta kredituak eskatu beharra 
zeukala eta nire izena, ETAri lo-
tuta zegoelako, UZEIren zuzen-
daritzan azaltzen bazen oso zail 
izango zuela subentzioak lor-
tzea. Nire izena paperetan ez 
azaltzea eskatu zidan, eta mo-
mentu hartako egoera ikusita 
onartu egin nuen, penaz, eta lanean segitu nuen. 
Bere gestioak ez oztopatzeko akordioa izan zen. 
UZEIk berrogei hiztegi atera ditu eta horietako sei-
garrena izan zen nirea. Hemeretzi urte pasatu ondo-
ren, ostiraleko ekitaldian nire izena berriro ezabatua 
zela ikustean, alde egin nuen jauregitik, protesta 
moduan. Asko agoantatu dut azken urteetan agoan-
tatzen segitzeko». 

Bere diplomatiko izaeraz baliaturik, diru asko bil-
du izan du Josebak, han eta hemen. Baina asko ha-
rritzen nau aitzakia hori jarri izanak. Txillardegik, 
ordurako ESBko izar distiratsua, milaka eta milaka 
boto bildu zituen Madrilgo senaturako. Eroak ere 
bazekien, beraz, ETAri ez zegoela lotua. Bestalde, 
Lankide Aurrezkia (oraingo Euskadiko Kutxa), beste 
aurrezki kutxak, banketxeak, zenbait enpresa eta on-
gile bakar batzuk kendu ezkero, ez zen UZEIri diru-
rik emango zion erakunde haundirik. Artean ez zen 

Eusko Jaurlaritzarik eta Foru Aldundiak eta udale-
txeak ere berritzeke zeuden. Txillardegi baztertu ba-
zuten, ETArekin lotuta zegoelako ala ETAtik urrune-
gi zebilelako baztertu zuten? Eta orduan, batagatik 
ala besteagatik, baztertu arren, zergatik orain bere 
izena izkutatu? 

Txillardegi azpijokoak sumatzen mutila da. UZEIk 
argitu beharko digu. Baina, seguruenik, lau hanka 
besterik ez ditu katu honek ere. Agian, sortzaile iza-
tea eta hiztegigile izatea ez da gauza bera. Beharba-

da, Joseba Intxaustiren jokabide 
haren berririk ez dute oraingo 
arduradunek, eta zerrendan 
agertzen direnak bakarrik omen-
du dituzte. Eta kitto. 

Zaharra da belaunaldi gaztea-
goek aurrekoak ukatzeko duten 
joera. Semeak nor izateko aita 
hil behar hori, zoritxarrez egia 
da hemen. Aitzolen gazteriak le-
henengo euskaltzaleak zirela us-

te zuen. Gaitz berak jo zuen Txillardegi ere. Orain 
guri gertatu zaigu guk aurrekoei egina: gazteok ez 
dakite izan garenik ere. Bada, noski, izan garenik ai-
tortu nahi ez duenik ere, jakinaren gainean. Txillar-
degik, ordea, bere kontrako jazarpena sumatzen du. 

Eta berriro Euskaltzaindia aipatzen digu eraso ho-
rren adibidetzat. Eraso guztiak horren antzekoak 
badira, berriz, Txillardegi «mania persecutoria» 
deitzen zaion gaitzak joa dago. Txillardegi bere erruz 
ez da euskaltzain, lehenengo egokieran gehiengoa 
lortu ez zuelako sekulakoak esan baitzituen bihara-
monean, baita botoa bere alde eman zuen norbaiten 
kontra ere. Hurrengoan, jakina, Patxi Altunak jaso 
zituen Txillardegik zapuztutakoen botoak ere. 

Basarrik Urtaini esan ohi ziona izan beharko luke 
gogoan Txillardegik: «Joxe Manuel, Urtain da Urtai-
nen etsairik txarrena». «¡A por ellos!» arrotzegia eta 
berriegia da errudun izateko. 


